
1. Konklużjonijiet u rakkomandazzjonijiet

1.1. Il-KESE jaqbel mal-Kummissjoni dwar il-ħtieġa li jiġi adottat pjan pluriennali għas-sajd tal-ħut tal-qiegħ fil-Punent 
tal-Mediterran li jipprevedi miżuri biex titreġġa’ lura s-sitwazzjoni tas-sajd żejjed tal-biċċa l-kbira tal-istokkijiet tal-ispeċijiet 
tal-ħut tal-qiegħ li għalihom hemm data disponibbli. F’dan ir-rigward, il-Kumitat huwa tal-fehma li l-użu ta’ sistema ta’ 
ġestjoni tal-isforz tas-sajd fuq il-bażi ta’ jiem tas-sajd u unitajiet ta’ ġestjoni (GSA) għas-sajd bit-tkarkir huwa adatt, u jilqa’ 
b’sodisfazzjon il-possibbiltà li tinħoloq sistema ta’ qabdiet totali permissibbli (TACs) f’każ li tfalli l-ġestjoni permezz tal- 
isforz.

1.2. Il-Kumitat huwa tal-fehma li l-għan tal-pjan għandu jkun il-ksib ta’ sajd sostenibbli mill-perspettiva tripla tal- 
ambjent, is-soċjetà u l-ekonomija. Għalhekk, il-miżuri għandhom ikunu proporzjonati, b’mod li l-impatt soċjoekonomiku 
jkun aċċettabbli u vijabbli għas-sajjieda tal-Mediterran. F’dan ir-rigward, fid-dawl tad-data tal-adozzjoni u d-dħul fis-seħħ ta’ 
din il-proposta (mhux qabel nofs l-2019), ser ikun diffiċli li jinkiseb ir-rendiment massimu sostenibbli (MSY) għall- 
istokkijiet kollha sal-2020. Madankollu, il-Kumitat jappoġġja l-impenn internazzjonali tal-UE li jintlaħaq l-MSY sal-2020, 
u jemmen li huwa kruċjali fil-qafas ta’ dan il-pjan pluriennali, speċjalment għall-ispeċijiet li l-iżjed jiġu sfruttati żżejjed 
u huma f’riskju ta’ qerda bijoloġika. Għalhekk, ikun ta’ benefiċċju jekk l-MSY tal-popolazzjonijiet kollha jkunu jistgħu 
jintlaħqu abbażi ta’ miri iżjed realistiċi u raġonevoli.

1.3. Il-KESE, filwaqt li jirrikonoxxi l-ispeċifiċitajiet tas-sajd reġjonali, huwa tal-fehma li n-natura “partikolari” tal- 
Mediterran titlob li tittieħed azzjoni fil-qasam tar-riforma tas-sajd, u jirrakkomanda li l-koleġislaturi jappoġġjaw sistema 
adatta ta’ ġestjoni li tiggarantixxi bilanċ bejn ir-reġjuni Ewropej marittimi, u li r-reġjun tal-Mediterran jilħaq għalkollox l- 
għanijiet tal-Politika Komuni tas-Sajd.

1.4. Il-KESE jirrikonoxxi t-tnaqqis konsiderevoli fl-għadd ta’ bastimenti tas-sajd f’dawn l-aħħar snin, madankollu 
jiddispjaċih li dawn l-isforzi tas-settur tas-sajd ma rnexxielhomx inaqqsu l-mortalità reali mis-sajd f’dak li jirrigwarda l- 
istokkijiet ewlenin, partikolarment minħabba l-kapaċità strutturali żejda ta’ ċerti segmenti tal-flotta, b’mod partikolari tat- 
tkarkir, u minħabba ż-żieda fl-effiċjenza tas-sajd bis-saħħa tal-immodernizzar tal-magni, it-tagħmir u t-teknoloġiji tas-sajd.

1.5. Il-KESE jistieden lill-Kummissjoni tikkunsidra wkoll il-fatturi u l-attivitajiet tal-bniedem l-oħra li jaffettwaw l-istat tal- 
istokkijiet tal-ħut u tal-ekosistemi fil-Mediterran, kif imsemmi fil-punt 3.5 ta’ din l-Opinjoni, u jipproponi li jiġu adottati 
miżuri adatti għat-tnaqqis tal-impatt tagħhom fuq l-istokkijiet tal-ħut.

1.6. Fid-dawl tal-fatt li l-Mediterran huwa baħar nofsu magħluq b’tnejn u għoxrin pajjiż kostali, il-biċċa l-kbira minnhom 
mhux Ewropej, il-Kumitat iħeġġeġ lill-Kummissjoni tagħmel l-aqwa sforz possibbli biex tikkoordina mal-bqija tal-pajjiżi l- 
miżuri ta’ ġestjoni tal-ispeċijiet kondiviżi, b’mod partikolari fil-qafas tal-Kummissjoni Ġenerali għas-Sajd fil-Mediterran 
(GFCM).

1.7. Il-KESE jirrikonoxxi, fil-kuntest ta’ sajd żejjed qawwi fir-reġjun, il-ħtieġa li jiġu adottati miżuri ta’ restrizzjoni 
ġeotemporali speċifiċi fuq it-tkarkir, l-irkaptu prinċipali użat mill-attivitajiet tas-sajd koperti mill-pjan sabiex, meta jkun 
meħtieġ u b’konformità mar-rapporti xjentifiċi, jitnaqqas sostanzjalment l-impatt tiegħu fuq il-qabdiet mhux mixtieqa ta’ 
speċijiet tal-qiegħ, b’mod partikolari l-ħut li għadu żgħir, kif ukoll il-ħabitats essenzjali tal-ħut (żoni ta’ riproduzzjoni 
u trobbija).

1.8. Il-KESE jirrakkomanda li l-koleġislaturi jneħħu l-projbizzjoni fuq l-użu ta’ xbieki tat-tkarkir fl-isobat ta’ 100 m bejn 
l-1 ta’ Mejju u l-31 ta’ Lulju ta’ kull sena għar-raġunijiet stabbiliti fil-punt 4.3 ta’ din l-Opinjoni.

1.9. Il-Kumitat jirrakkomanda li l-Kummissjoni tipproponi l-inklużjoni ta’ miżuri straordinarji ta’ akkumpanjament biex 
is-sajjieda jiġu kkumpensati għat-telf li jsofru bit-tnaqqis tal-isforz tas-sajd u l-mortalità mis-sajd. F’dan il-kuntest, tkun ħaġa 
tajba li tiġi estiża l-għajnuna għall-waqfien temporanju u li tiġi kkunsidrata mill-ġdid l-għajnuna għall-waqfien permanenti.

1.10. Fl-aħħar nett, il-Kumitat jirrakkomanda li l-Kummissjoni tqis il-kummenti kollha fit-taqsimiet iddedkati għall- 
kummenti ġenerali u speċifiċi f’din l-Opinjoni.

2. Il-kontenut essenzjali tal-Proposta tal-Kummissjoni

2.1. Il-Kummissjoni Ewropea ressqet Proposta għal Regolament li jistabbilixxi pjan pluriennali għas-sajd li jisfrutta l- 
istokkijiet tal-ħut tal-qiegħ fil-Punent tal-Mediterran, li jaffettwa s-sajd tal-gamblu aħmar, il-gamblu abjad, il-gamblu aħmar 
kbir, il-merluzz Ewropew, l-iskampu u t-trilja tal-ħama mill-flotot tat-tkarkir, l-aktar mill-Italja, Franza u Spanja.

2.2. L-għanijiet ġenerali tal-proposta huma li jintlaħaq l-MSY għall-istokkijiet imsemmija, li jiġi applikat l-approċċ ta’ 
prekawzjoni u tal-ekosistema u tiġi ffaċilitata l-implimentazzjoni tal-obbligu tal-ħatt l-art, ilkoll b’tali mod li l-attivitajiet tas- 
sajd ikunu ambjentalment sostenibbli fuq perjodu twil ta’ żmien u jkunu ġestiti b’tali mod li jinkisbu benefiċċji ekonomiċi, 
soċjali u tal-impjieg.

2.3. Ir-raġuni għala l-Kummissjoni Ewropea ressqet il-proposta hija li fil-fehma tagħha r-Regolament tal-Kunsill (KE) 
Nru 1967/2006 (1) u l-pjani nazzjonali ta’ ġestjoni ma ħadmux tajjeb biżżejjed peress li, skont il-komunità xjentifika 
Ewropea u internazzjonali, aktar minn 80 % tal-istokkijiet ivvalutati huma sfruttati żżejjed f’dan is-sottoreġjun, fejn isir sajd 
f’livelli ħafna ogħla mill-meded ta’ mortalità mis-sajd li jwasslu biex jintlaħq l-għan tal-MSY.

2.4. Il-proposta tressaq sensiela ta’ miżuri, fosthom l-istabbiliment ta’ għanijiet tal-mortalità mis-sajd (FMSY), punti ta’ 
referenza ta’ konservazzjoni, miżuri ta’ emerġenza u numru massimu ta’ jiem tas-sajd, flimkien ma’ tnaqqis sostanzjali tal- 
isforz fl-ewwel sena. Fil-każ li dawn il-miżuri ma jaħdmux, hija tipproponi li jiġu adottati qabdiet totali permissibbli (TAC) 
u, permezz ta’ atti delegati, firxa wiesgħa ta’ miżuri tekniċi ta’ konservazzjoni. Barra minn hekk, tipproponi għeluq 
ġeotemporali, għall-kamp ta’ applikazzjoni ġeografiku sħiħ tal-proposta, li jipprojbixxi l-użu ta’ xbieki tat-tkarkir milli 
jistadu fl-isobat ta’ 100 metru bejn l-1 ta’ Mejju u l-31 ta’ Lulju ta’ kull sena.

3. Kummenti ġenerali

3.1. Il-KESE, filwaqt li jieħu nota tal-istudji xjentifiċi ppubblikati dwar il-kwistjoni, jirrikonoxxi l-iskala tal-problema 
marbuta mas-sajd żejjed u l-kriżi ekoloġika kbira bħala konsegwenza ta’ dan u jaqbel dwar il-ħtieġa li jittieħdu miżuri 
addizzjonali ta’ ġestjoni biex jitnaqqas l-isforz u l-mortalità mis-sajd sabiex jiġu rkuprati l-istokkijiet prinċipali ta’ ħut tal- 
qiegħ li jsir sajd żejjed għalihom fil-Punent tal-Mediterran.

3.2. Madankollu, il-Kumitat huwa tal-fehma li dan jeħtieġ li jsir b’mod proporzjonat, mingħajr ma tkun f’riskju l- 
vijabbiltà tas-sajjieda fil-Mediterran li diġà sofrew f’dawn l-aħħar snin tnaqqis konsiderevoli fl-għadd tal-bastimenti tas-sajd 
u, għaldaqstant, fl-għadd tal-impjiegi.

(1) Ir-Regolament tal-Kunsill (KE) Nru 1967/2006 tal-21 ta’ Diċembru 2006 dwar miżuri ta' ġestjoni għall-isfruttament sostenibbli ta' 
riżorsi tas-sajd fil-Baħar Mediterran u li jemenda r-Regolament (KE) Nru 2847/93 u r-Regolament (KE) Nru 973/2001 u jħassar ir- 
Regolament (KE) Nru 1626/94 (ĠU L 409, 30.12.2006, p. 11).

http://eur-lex.europa.eu/legal-content/MT/TXT/?uri=CELEX:32006R1967
http://eur-lex.europa.eu/legal-content/MT/TXT/?uri=CELEX:32006R1967
http://eur-lex.europa.eu/legal-content/MT/TXT/?uri=CELEX:32006R1967


3.3. Bl-istess mod, il-KESE huwa tal-fehma li, fid-dawl tas-sitwazzjoni tal-istokkijiet u d-data ppjanata tal-adozzjoni u d- 
dħul fis-seħħ ta’ din il-proposta (mhux qabel nofs l-2019), ser ikun diffiċli li jinkiseb l-MSY għall-istokkijiet kollha sal-2020. 
Għal dan il-għan, il-Kumitat jixtieq li tingħata attenzjoni partikolari lill-ispeċijiet li l-iżjed jiġu sfruttati żżejjed u huma 
f’riskju ta’ qerda bijoloġika (pereżempju, il-merluzz u t-trilja tal-ħama) bil-għan li dawn l-għanijiet ma jonqsux milli 
jintlaħqu. Għalhekk, ikun ta’ benefiċċju jekk l-MSY tal-popolazzjonijiet kollha jkunu jistgħu jintlaħqu abbażi ta’ miri iżjed 
realistiċi u raġonevoli.

3.4. Il-Kumitat huwa tal-fehma wkoll li, għal darb’oħra, hija u tanalizza l-istat tal-istokkijiet u hija u tressaq miżuri għat- 
titjib tagħhom, jidher li l-Kummissjoni Ewropea tinsa tikkunsidra l-fatturi u l-attivitajiet tal-bniedem l-oħra li jagħmlu 
impatt fuqhom: dawn jinkludu t-tibdil fil-klima, l-aċidifikazzjoni, it-tniġġis, attivitajiet marbutin maż-żejt u l-gass, it- 
trasport marittimu, l-iskart fil-baħar, il-ġestjoni ħażina tal-attivitajiet kostali, eċċ. Għaldaqstant, il-KESE huwa tal-fehma li s- 
settur tas-sajd ma jistax ikun esklużivament responsabbli għall-istat tal-istokkijiet tal-ħut, u li għandu jiġi applikat approċċ 
ekosistemiku ġenwin, filwaqt li jiġu kkunsidrati l-fatturi u l-attivitajiet kollha msemmijin hawn fuq.

3.5. Min-naħa l-oħra, il-KESE huwa favur ir-rikonoxximent tal-importanza tat-tkarkir minn perspettiva soċjoekonomika 
fil-Mediterran. Madwar 75 % tal-qabdiet tal-ispeċijiet tal-qiegħ jiġu mit-tkarkir. Għalhekk, jeħtieġ li dan jiġi regolat kif imiss 
(miżuri ġeotemporali), isir iżjed selettiv u jiġi mantnut aħjar. Is-sajd tat-tkarkir huwa l-uniku rkaptu tas-sajd fil-Mediterran li 
jippermetti l-qbid f’volum kbir ta’ speċijiet bħall-gamblu abjad u l-gamblu aħmar, l-iskampu, il-gamblu mantis, l-istokkafixx, 
il-lipp abjad, il-gattarell, il-klamar, is-siċċ u l-klamar żgħir, fost oħrajn. Madankollu, jeżistu rkapti aktar selettivi u li jagħmlu 
inqas impatt għal ċerti speċijiet, pereżempju permezz tal-użu ta’ nases, kavetti, għeżula jew xbiek.

3.6. Il-KESE jirrikonoxxi l-importanza li jiġu protetti b’mod effettiv iż-żoni funzjonali tas-sajd u l-ħabitats sensittivi fiż- 
żoni fondi, b’mod partikolari meta l-opinjonijiet xjentifiċi jindikaw konċentrazzjonijiet ta’ ħut żgħir jew żoni fejn ibid il-ħut 
ta’ speċijiet tal-qiegħ bħall-merluzz, l-iskampu u l-gamblu. Dawn iż-żoni li huma importanti biex jerġgħu jinbnew l- 
istokkijiet għandhom jiġu definittivament jew temporanjament magħluqa għas-sajd, b’konformità mal-Artikolu 8 tal-PKS 
dwar l-istabbiliment ta’ żoni għall-irkupru tal-istokkijiet tal-ħut. Il-Kumitat jappoġġja l-introduzzjoni ta’ diversi żoni f’dan il- 
Pjan, pereżempju fid-Delta tal-Ebro, fil-Golf tal-Iljun, u fil-baxxifondi ta’ Carloforte.

3.7. Il-Kumitat huwa tal-fehma li, għal darb’oħra, il-Kummissjoni Ewropea qed tipproponi użu esklużiv mill-atti delegati. 
Bosta mill-miżuri li tipproponi jagħmlu parti mill-kamp ta’ applikazzjoni tal-kodeċiżjoni (Artikoli 13, 16 u 18).

4. Kummenti speċifiċi

4.1. Il-Kumitat jinnota l-opinjoni tal-Kumitat Xjentifiku, Tekniku u Ekonomiku għas-Sajd (17-02) dwar l-ineffiċjenza 
relattiva tal-ġestjoni permezz ta’ sforz tas-sajd biex titnaqqas il-mortalità mis-sajd b’mod effettiv, u li jinħtieġ tnaqqis 
drastiku biex l-istokkijiet jerġgħu jiġu għal livelli ta’ sostenibbiltà. Il-KESE jixtieq ukoll jinkoraġġixxi bidla għal approċċ ta’ 
ġestjoni b’limitu tal-qbid (TAC), b’konformità mal-opinjonijiet xjentifiċi, l-uniku mod li jagħmel possibbli kontroll ġenwin 
tal-mortalità mis-sajd.

4.2. Il-KESE huwa tal-fehma li fil-Premessa 5, li tirreferi għall-għanijiet tal-Politika Komuni tas-Sajd (PKS), għandha 
tissemma wkoll is-sostenibbiltà soċjali u ekonomika, apparti dik ambjentali.

4.3. Fir-rigward tal-Premessa 26, li hija marbuta mal-Artikolu 8, il-Kumitat jipproponi li tinżamm ir-referenza għall- 
adozzjoni ta’ miżuri ta’ ġestjoni bbażati fuq qabdiet totali permissibbli (TACs), bħala ambizzjoni fuq perjodu twil ta’ żmien 
tal-ġestjoni tas-sajd fil-Mediterran għal iktar minn speċi waħda. Ikun tajjeb li l-Kumitat Xjentifiku, Tekniku u Ekonomiku 
għas-Sajd ikun jista’ jagħti parir dwar l-istokkijiet ewlenin li jistgħu jirċievu opinjonijiet xjentifiċi marbuta mat-TAC bħala 
prekawzjoni għall-MSY.

4.4. Il-Premessa 28 u l-Artikolu 11 jipproponu li jiġi projbit l-użu tax-xbieki tat-tkarkir fl-isobat ta’ 100 metru mill-1 ta’ 
Mejju sal-31 ta’ Lulju ta’ kull sena. Il-KESE jemmen li din il-miżura hija sproporzjonata u mhux ġustifikata. Diġà jeżistu fil- 
leġislazzjoni tal-UE u fil-programmi nazzjonali garanziji biżżejjed sabiex jiġi evitat li x-xbieki jintużaw f’qigħan vulnerabbli. 
Bl-istess mod, hemm żoni fil-Mediterran fejn il-blat huwa iżjed estensiv u l-għeluq propost jagħmilha impossibbli għal ħafna 
bastimenti tat-tkarkir li jistadu. Il-Kumitat huwa favur il-ħolqien ta’ żoni magħluqin speċifiċi, ġustifikati kif imiss minn 
perspettiva xjentifika, bħal dawk li qed jiġu proposti mis-settur tas-sajd innifsu f’għadd ta’ pajjiżi tal-UE.

4.5. Rigward il-Premessa 37, marbuta mal-Artikolu 19, dwar il-Fond Ewropew għall-Affarijiet Marittimi u s-Sajd (FEMS) 
u li tipproponi l-użu ta’ miżuri ta’ waqfien temporanju, il-KESE jappella lill-Kummissjoni Ewropea biex tinkludi wkoll il- 
waqfien permanenti u li jistgħu jiġu ffinanzjati mill-FEMS attwali u dak li ser jidħol fis-seħħ b’effett mill-2021, peress li ser 
jiġi esiġit tnaqqis tal-isforz u tal-kapaċità tas-sajd, li min-naħa tagħhom jitolbu miżuri ta’ kumpens għas-sidien tal-bastimenti 
u l-ħaddiema.

4.6. Kif issemma fil-punt 3.3 hawn fuq, il-Kumitat jemmen li realistikament ser ikun diffiċli li jinkisbu l-meded FMSY 
għall-istokkijiet ikkonċernati sa mhux aktar tard mill-2020, kif issuġġerit fl-Artikolu 4(1), mingħajr impatt soċjoekonomiku 
inaċċettabbli fuq il-flotta. Il-pjani pluriennali tressqu ferm wara d-dħul fis-seħħ tar-Regolament (UE) Nru 1380/2013 dwar 
il-Politika Komuni tas-Sajd, minħabba raġunijiet li ma għandhomx x’jaqsmu mas-settur tas-sajd, u għalhekk il-Kumitat 
jemmen li issa ma nistgħux nippretendu li jintlaħqu għanijiet li huma impossibbli li jintlaħqu.

4.7. Fir-rigward tal-Artikolu 7(1), il-Kumitat huwa tal-fehma li l-użu ta’ sistema ta’ ġestjoni tal-isforz tas-sajd fuq il-bażi 
ta’ ġranet tas-sajd bit-tkarkir huwa adatt. Min-naħa l-oħra, il-Kumitat mhuwiex favur li ssir distinzjoni skont il-kategoriji tat- 
tul tal-bastimenti, kif imsemmi fl-Anness I, jew skont gruppi ta’ sforz tas-sajd skont l-ispeċijiet tal-qabda, kemm jekk huma 
l-gamblu aħmar u l-gamblu aħmar kbir f’ilmijiet profondi, jew it-trilja tal-ħama, il-merluzz, il-gamblu abjad, u l-iskampu fil- 
blata kontinentali u fix-xaqliba ta’ fuq. Il-KESE huwa tal-fehma li jkun aħjar li l-ġestjoni tal-bastimenti tat-tkarkir issir 
permezz ta’ unitajiet ta’ ġestjoni (GSA), mingħajr ma ssir distinzjoni skont it-tul u l-profondità, peress li din tkun distinzjoni 
artifiċjali minħabba li, għal raġunijiet prattiċi, din id-distinzjoni ma teżistix minħabba li fl-istess vjaġġ jistgħu jsiru qabdiet 
ta’ speċijiet li jinsabu kemm fil-blata kontinentali kif ukoll f’baħar fond. Huwa importanti li l-ġestjoni ta’ kull GSA ssir 
indipendentement, b’miżuri speċifiċi għall-irkuprar tal-ispeċijiet ta’ kull GSA, mingħajr ma tiġi kkunsidrata s-sitwazzjoni 
tal-ispeċijiet ta’ GSAs oħra differenti.

4.8. Fir-rigward tal-valur ta’ referenza tal-Artikolu 7(4), il-Kumitat huwa tal-fehma li sabiex jiġi evitat li naslu fi stat ta’ 
mingħajr ritorn għall-profittabilità tal-impriżi, ikun tajjeb li jiġi kkunsidrat livell minimu ta’ jiem li m’għandux jitnaqqas 
iżjed.

4.9. Il-Kumitat jaqbel li, b’mod ġenerali, jiġu permessi biss 12-il siegħa għal kull jum tas-sajd, ħamest ijiem tas-sajd fil- 
ġimgħa jew perjodi ekwivalenti, kif previst fl-Artikolu 9(3). Madankollu, il-KESE jirrakkomanda li jistgħu jiġu permessi ċerti 
eċċezzjonijiet għal żoni ta’ sajd imbiegħda jew l-ibħra miftuħa tal-Mediterran, debitament iġġustifikati u b’awtorizzazzjoni 
speċifika, b’mod li tiġi awtorizzata żieda fil-ħinijiet tal-vjaġġi (mhux żieda fis-sigħat tas-sajd), kif diġà huwa l-każ f’ċerti 
pajjiżi.

4.10. Il-KESE huwa tal-fehma li fl-Artikolu 9(5) għandha titħalla miftuħa l-possibbiltà ta’ skambju tal-kapaċità bejn iż- 
żoni differenti ta’ ġestjoni, fejn dan ikun possibbli minħabba titjib fl-istat tar-riżorsi (b’konformità mal-kriterji diġà stabbiliti 
fil-leġislazzjoni dwar il-limiti massimi globali tal-kapaċità).

Brussell, il-11 ta’ Lulju 2018.

Il-President  
tal-Kumitat Ekonomiku u Soċjali Ewropew

Luca JAHIER 

